
KICHIK BIZNES 
SUBYEKTLARI FAOLIYATIDA 
MIKROMOLIYAVIY XIZMATLAR 
KO‘RSATISHNING ZAMONAVIY 
HOLATI
Yusupov Abbosxon Aliyevich
Qo‘qon universiteti mustaqil izlanuvchisi

Annotatsiya: Maqolada O‘zbekistonda kichik biznesni subyektlarini barqaror rivojlantirishning tashkiliy-iqtisodiy asoslari 
bilan	bog‘liq	bo‘lgan	dolzarb	muammolar	aniqlangan	va	ularni	hal	qilishga	qaratilgan	ilmiy	takliflar	ishlab	chiqilgan.
Kalit	 so‘zlar:	 Kichik	 biznes	 subyektlari,	 mikromoliyaviy	 xizmatlar,	 mikrokredit,	 Markaziy	 bank,	 Tiklanish	 va	 taraqqiyot	
jamg‘armasi, mikroqarz, mikrolizing, qishloq xo‘jaligi.
Abstract: In the article, current problems related to the organizational and economic foundations of sustainable develop-
ment	of	small	business	entities	in	Uzbekistan	are	identified	and	scientific	proposals	aimed	at	solving	them	are	developed.
Key	words:	Small	business	entities,	microfinance	services,	microcredit,	Central	Bank,	Recovery	and	Development	Fund,	
microcredit, microleasing, agriculture.
Аннотация:	В	статье	обозначены	актуальные	проблемы,	связанные	с	организационно-экономическими	основами	
устойчивого	развития	субъектов	малого	предпринимательства	в	Узбекистане,	и	разработаны	научные	предло-
жения,	направленные	на	их	решение.
Ключевые	слова:	субъекты	малого	предпринимательства,	микрофинансовые	услуги,	микрокредит,	Центральный	
банк,	Фонд	восстановления	и	развития,	микрокредит,	микролизинг,	сельское	хозяйство.

K I R I S H
Jahon iqtisodiyotida kichik biznesni subyektlarini moliyalashtirish tizimini rivojlantirish ular faoliyatining 

barqarorligini	ta’minlashning	zaruriy	sharti	hisoblanadi.	Mazkur	moliyalashtirish	tizimida	mikromoliyalash	tizimi	
kichik biznesni subyektlarining mikrokredit, mikrolizing xizmatlariga bo‘lgan ehtiyojlarini qondirish nuqtayi-
nazaridan muhim ahamiyat kasb etadi. Shu sababli, xalqaro moliya institutlari va tijorat banklari tomonidan 
kichik	biznesni	subyektlarini	kreditlashga	alohida	e’tibor	qaratilmoqda.

O‘zbekiston	Respublikasi	Prezidenti	tashabbusi	bilan	“Kichik	biznesni	rivojlantirishni	moliyaviy	va	institut-
sional	qo‘llab-quvvatlash	chora-tadbirlari	 to‘g‘risida”gi	qarori	qabul	qilingan.	Qarorga	ko‘ra,	2023-yil	1-oktya- 
brdan	“Kichik	biznesni	uzluksiz	qo‘llab-quvvatlash”	kompleks	dasturi	amalga	oshiriladi.	2023-yil	1-oktyabrdan	
Dasturda	 ishtirok	 etuvchi	 kichik	 tadbirkorlik	 subyektlariga,	 faoliyatini	 yo‘lga	 qo‘yish	 yoki	 kengaytirish	 uchun	
2	yilgacha	 imtiyozli	davr	bilan	7	yilgacha	hamda	aylanma	mablag‘lar	uchun	revolver	 tarzda	3	yilgacha	yillik	
Markaziy	bank	asosiy	stavkasidan	4	foizlik	yuqori	stavkada	1,5	milliard	so‘mgacha	kreditlar	ajratiladi	va	(yoki)	
asosiy	vositalarni	sotib	olish	uchun	lizing	beriladi.	Bunda,	100	million	so‘mgacha	kreditlarni	garovsiz,	150	million	
so‘mgacha kreditlarni garov talabi 50 foizgacha pasaytirilgan holda ajratish imkoniyati nazarda tutiladi;qiymati 
1,5 milliard so‘mgacha bo‘lgan asosiy vositalar 7 yilgacha bo‘lib-bo‘lib to‘lash sharti bilan qarzga beriladi;inno-
vatsion ishlanmalarni tijoratlashtirish, yuqori texnologik startap loyihalariga davlat ilmiy dasturlari doirasida 2 
milliard so‘mgacha grant mablag‘lari ajratiladi.2024-yil 1-yanvardan oilaviy tadbirkorlikni rivojlantirish dasturlari 
doirasida	kreditlar	3	yilgacha	muddatga	6	oylik	imtiyozli	davr	bilan	yillik	Markaziy	bankning	asosiy	stavkasidan	
4 foizlik punkt yuqori stavkada ajratiladi1.

Mavzuga oid adabiyotlarning tahlili. I. Raxmonov tijorat banklari tomonidan kichik biznes va xususiy tadbir-
korlik subyektlariga ko‘rsatilayotgan mikrolizing va mikrokredit xizmatlari hajmini oshirishning quyidagi yo‘llarini 
taklif qilgan:

● respublika Markaziy bankining tijorat banklarining bir yilgacha muddatga jalb qilingan muddatli depozit-
lariga	nisbatan	belgilangan	majburiy	zaxira	stavkalarini	50	foizga	pasaytirilishi	(50%	miqdorida	pasayt-
irish natijasida qoladigan pul mablag‘larini mikrokredit sifatida berish sharti bilan) lozim;

1	 O‘zbekiston	Respublikasi	Prezidentining	2023-yil	14-sentabrdagi	PQ-306-son	qarori

● mikromoliyalash tashkilotlarining tijorat banklaridagi muddatli depozitlariga nisbatan Markaziy bankning 
majburiy zaxira stavkasi qo‘llanmasligi lozim2.

Haqiqatdan	ham,	O‘zbekiston	Respublikasi	Markaziy	bankining	majburiy	zaxira	stavkalari	nisbatan	yuqo-
ridir.	Uning	pasaytirilishi	tijorat	banklarining	resurs	bazasi	va	likvidliligiga	nisbatan	ijobiy	ta’sirni	yuzaga	kelti-
radi.	Bu	o‘rinda	I.	Raxmonovning	taklifi	muhim	amaliy	ahamiyat	kasb	etadi.	Ammo	I.	Raxmonov	banklarning	
mikrolizing	 va	 mikrokredit	 xizmatlari	 hajmiga	 ta’sir	 ko‘rsatadigan	 boshqa	 monetar	 indikatorlar	 haqida	 so‘z	
yuritmagan.	Masalan,	Markaziy	bankning	qayta	moliyalash	stavkasining	o‘zgarishi	yoki	inflyasiya	darajasining	
o‘zgarishi.	Holbuki,	boshqa	monetar	indikatorlar	ham	tijorat	banklarining	mikrolizing	va	mikrokredit	xizmatlari	
hajmiga	bevosita	va	bilvosita	ta’sir	ko‘rsatadi.

Prof.	A.	Vaxabovning	fikriga	ko‘ra,	kichik	biznes	subyektlariga	qishloq	joylarda	qishloq	xo‘jalik	mahsulot-
larini	qayta	ishlashga	ixtisoslashgan	ishlab	chiqarish	korxonalari	va	firmalarini	tashkil	etish	maqsadida	banklar	
tomonidan berilgan investitsion kreditlarning foiz stavkalarini O‘zbekiston Respublikasi Tiklanish va taraqqiyot 
jamg‘armasi	mablag‘lari	hisobidan	bonifikasiya	qilish	zarur3. 

I.	Alimardonovning	 fikriga	 ko‘ra,	O‘zbekiston	Respublikasi	 Prezidentining	 2017-yil	 10-fevraldagi	 “Kichik	
tadbirkorlikni	 rivojlantirish	 Kafolat	 jamg‘armasini	 tashkil	 etish	 to‘g‘risida”gi	 PQ-2768-sonli	 Qaroriga	 muvofiq	
tashkil	 etilgan	 Kichik	 tadbirkorlikni	 rivojlantirish	 Kafolat	 jamg‘armasining	 resurs	 bazasini	 O‘zbekiston	 Tikla-
nish va taraqqiyot jamg‘armasining 500 mln. AQSh dollaridagi mablag‘lari hisobidan ko‘paytirib, ushbu mab-
lag‘lardan kichik biznes subyektlarining eksport va import operatsiyalari uchun banklar tomonidan beriladigan 
kreditlarning kafolati sifatida foydalanish lozim4.

Fikrimizcha,	I.	Alimardonovning	ushbu	taklifi	muhim	amaliy	ahamiyat	kasb	etadi.	Buning	sababi	shundaki,	
2017-yilning sentabr oyida valyuta siyosatining liberallashtirilishi munosabati bilan milliy valyutamiz, so‘mning 
AQSh	dollariga	nisbatan	qadri	qariyb	 ikki	barobar	pasaydi.	Bu	esa,	Kichik	 tadbirkorlikni	 rivojlantirish	Kafolat	
jamg‘armasining so‘mda shakllantirilgan resurslarining keskin qadrsizlanishiga sabab bo‘ldi.

D.	Tadjibayevaning	xulosasiga	ko‘ra,	kichik	biznes	va	xususiy	 tadbirkorlik	subyektlarini	mikromoliyalash	
amaliyotini takomillashtirish uchun tijorat banklari mikromoliyaviy xizmatlar ko‘rsatadigan sho‘ba tashkiloti och-
ishlari lozim. O‘zbekiston bank amaliyotida banklar tomonidan shuba korxonalar tashkil qilish tajribasi, shu jum-
ladan, muammoli aktivlarni va tijorat banklarining balansiga olingan bankrot korxonalarni boshqarish tajribasi 
mavjud. Ushbu mikromoliyaviy xizmat ko‘rsatuvchi shuba tashkilot o‘zining siyosatiga, alohida shtatiga va 
axborot tizimiga ega bo‘lishi kerak5.

Fikrimizcha,	D.	Tadjibayevaning	ushbu	xulosasi	amaliy	ahamiyatga	molik.	Chunki,	tijorat	banklari	faoliyatini	
o‘rganish	natijalari	ko‘rsatadiki,	tijorat	banklari	tomonidan	ma’lum	bir	moliyaviy	xizmat	turini	(trast,	lizing,	fak-
toring va boshq.) ixtisoslashgan shuba korxonalar ushbu xizmatni sifatli va samarali qilib ko‘rsata oladi.

Tijorat banklari tomonidan yuridik va jismoniy shaxslarni, shu jumladan, kichik biznes va xususiy tadbir-
korlik	subyektlarining	birlamchi	qonunchilki	asoslari	bo‘lib,	quyidagi	uch	me’yoriy	hujjat	hisoblanadi:

1.	 O‘zbekiston	Respublikasining	Fuqarolik	kodeksi.
2. O‘zbekiston Respublikasining Markaziy banki to‘g‘risidagi qonun.
3.	 O‘zbekiston	Rsepublikasining	“Banklar	va	bank	faoliyati	to‘g‘risida”gi	Qonuni6.
Undan	keyingi	o‘rinda	 ikkilamchi	me’yoriy-huquqiy	asos	bo‘lib,	O‘zbekiston	Respublikasi	Prezidentining	

qishloq xo‘jaligi ishlab chiqaruvchilariga moliyaviy xizmatlar ko‘rsatishga, shu jumladan, mikromoliyaviy 
xizmatlar	ko‘rsatishga	oid	bo‘lgan	Farmonlari	va	Qarorlari	turadi.	O‘zbekistonning	2022–2026-yillarga	mo‘ljal-
langan taraqqiyot strategiyasida Qishloq xo‘jaligini ilmiy asosda intensiv rivojlantirish orqali dehqon va fermerlar 
daromadini kamida 2 baravar oshirish, qishloq xo‘jaligining yillik o‘sishini kamida 5 foizga yetkazish7.

O‘zbekiston	Respublikasi	Prezidentining	2017-yil	31-yanvardagi	PQ-2746-sonli	“Kichik	va	xususiy	tadbir-
korlikni mikrokreditlash tizimini yanada kengaytirish va soddalashtirish chora-tadbirlari to‘g‘risida”gi qarorida 
imtiyozli	mikrokreditlashning	asosiy	vazifalari	belgilab	berildi	(kichik	tadbirkorlik,	eng	avvalo,	oilaviy	va	xususiy	

2 Raxmonov I. X. O‘zbekiston Respublikasida mikromoliyaviy xizmatlarni takomillashtirish yo‘llari. I. f.n. ilm. dar. ol. uch. taqd. et. diss. 
Avtoref.	–	Toshkent,	2011.	–	B.	16.

3	 Vaxabov	A.	V.	Qishloq	aholisining	turmush	darajasini	oshirishda	bank	tizimining	o‘rni//“Qishloq	taraqqiyoti	va	aholi	turmush	darajasini	
oshirishda	bank-moliya	tizimining	o‘rni”	mavzusidagi	xalqaro	ilmiy-amaliy	konferensiya	materiallari.	–	Toshkent:	Moliya,	2009.	–	B.	22.

4	 Alimardonov	I.	M.	Kichik	biznes	sub'ektlarini	kreditlashning	uslubiy	va	amaliy	asoslarini	takomillashtirish.	I.	f.d.	ilm.	dar.	ol.	uch.	taqd.
et.	diss.	Avtoref.	–	Toshkent,	2018.	–	B.	29

5	 Таджибаева	Д.	 А.	Микрофинансирование	 в	Централной	Азии:	 теория,	 практика	 и	 перспективи	 развития.	Монография.	 –	
Ташкент:	КОНСАУДИТИНФОРМ,	2011.	–	C.	211.

6	 O‘zbekiston	Respublikasining	Fuqarolik	 kodeksi.	 –	Toshkent:	Adolat,	 2007.	 –	 520	 b.;	O‘zbekiston	Respublikasining	 “O‘zbekiston	
Respublikasining Markaziy banki to‘g‘risida”gi Qonuni. 2019-yil 11-noyabr. O‘zbekiston Respublikasi bank tizimini isloh qilish va tijorat 
banklari	faoliyatini	tartibga	solishga	doir	normativ-huquqiy	hujjatlar	to‘plami.	–Toshkent:	O‘zbekiston,	2011.	–	11-33-b.;	O‘zbekiston	
Respublikasining	 “Banklar	va	bank	 faoliyati	 to‘g‘risida”gi	Qonuni.	2019-yil	05-noyabr	O‘zbekiston	Respublikasi	bank	 tizimini	 isloh	
qilish	va	tijorat	banklari	faoliyatini	tartibga	solishga	doir	normativ-huquqiy	hujjatlar	to‘plami.	–Toshkent:	O‘zbekiston,	2011.	–	34-51-b.

7	 O'zbekiston	 Respublikasi	 Prezidentining	 2022-yil	 28-yanvardagi	 PF-60-sonli	 Farmoni.	 2022	 –	 2026-yillarga	 mo'ljallangan	 Yangi	
O'zbekistonning	Taraqqiyot	strategiyasi	to'g'risida//Qonunchilik	ma’lumotlari	milliy	bazasi,	29.01.2022-y.,	06/22/60/0082-son

tadbirkorlik sohasida yangi ish o‘rinlari tashkil etish; imtiyozli kreditlar berish orqali o‘rta maxsus, kasb-hunar 
va	oliy	ta’lim	muassasalari	bitiruvchilari,	muddatli	harbiy	xizmatdan	qaytgan	jismoniy	shaxslar,	mehnat	organ-
larida ro‘yxatga olingan band bo‘lmagan fuqarolar, oilaviy va xususiy tadbirkorlik bilan shug‘ullanayotgan aholi, 
shuningdek, fuqarolarning o‘zini-o‘zi boshqarish organlari tavsiyanomalari bo‘yicha ishga joylashishga ehtiyoj- 
mand bo‘lgan boshqa shaxslar uchun ularni tadbirkorlik faoliyatiga faol jalb etish maqsadida mikromoliyaviy 
xizmatlardan	oson	foydalanishlarini	maksimal	darajada	ta’minlash;	aholining	kam	ta’minlangan	va	hojatmand	
qatlamlari	 daromadlarini	 oshirish,	aholi	 bandligini	 ta’minlashda	 fuqarolarning	o‘zini-o‘zi	 boshqarish	organlari	
rolini kuchaytirish)8.

Respublikamizda tadbirkorlik subyektlari va fermer xo‘jaliklarini moliyalashtirishni kengaytirish nuqtayi-
nazaridan	O‘zbekiston	Respublikasi	Markaziy	bankining	2001-yil	7-martda	907-sonli	“Fermer	xo‘jaliklari,	kichik	
biznes subyektlarini tijorat banklari tomonidan milliy valyutada kreditlash tartibi” muhim ahamiyat kasb etadi. 
Mazkur	Yo‘riqnomada	aynan	fermer	xo‘jaliklariga	qishloq	xo‘jalik	ishlab	chiqarishni	tashkil	qilish	uchun	yuridik	
shaxs maqomiga ega fermer va dehqon xo‘jaliklar aylanma mablag‘larini to‘ldirishga ikki yildan kam bo‘lmagan 
muddatga, yuridik shaxs maqomiga ega dehqon va fermer xo‘jaliklariga esa, investitsiya loyihalarini moli-
yalashtirishga besh yilgacha muddatga kredit berish ko‘zda tutildi9.

Bozor	 iqtisodiyoti	 sharoitida	 banklar	 vaqtinchalik	 aylanma	mablag‘larga	muhtoj	 korxonalarni	 kreditlash	
vazifasini	ham	amalga	oshiradi.	Bozor	iqtisodiyotini	kredit	bozorisiz	tasavvur	qilib	bo‘lmaydi.	Chunki,	sanoat	va	
qishloq xo‘jaligini qo‘llab-quvvatlash hamda rivojlantirishda kredit muhim o‘rin tutadi.

O‘zbekiston	 Respublikasining	 “Mikromoliyalash	 to‘g‘risida”gi	 Qonunida	 (2020-yil	 17-mart)	 mikrokredit,	
mikroqarz va mikrolizingning shartlari belgilab berilgan10.

Xususan, qonunning:
4-moddasida,	mikrokredit	qarz	oluvchiga	 tadbirkorlik	 faoliyatini	amalga	oshirish	uchun	300	million	so‘m	

miqdoridan oshmaydigan mutlaq qiymatda berilishi;
5-moddasida, mikroqarz banklar va mikrokredit tashkilotlari tomonidan jismoniy shaxs bo‘lgan qarz oluv- 

chiga 50 million so‘mdan oshmaydigan mutlaq qiymatda berilishi;
6-moddasida,	mikrolizing	tadbirkorlik	faoliyatini	amalga	oshirish	uchun	600	million	so‘mdan	oshmaydigan	

mutlaq qiymatda berilishi belgilandi.
Mazkur qonun respublikada aholining va tadbirkorlik subyektlarining mikromoliyaviy xizmatlarga bo‘lgan 

ehtiyojini qondirish, shuningdek, to‘lov qobiliyatini oshirish va ularning ijtimoiy himoyasini kuchaytirish hamda 
ko‘rsatilayotgan mikromoliyaviy xizmatlar hajmining oshishiga yordam beradi.

O‘zbekiston	Respublikasi	Prezidentining	2015-yil	15-maydagi	“Xususiy	mulk,	kichik	biznes	va	xususiy	tad-
birkorlikni	ishonchli	himoya	qilishni	ta’minlash,	ularni	jadal	rivojlantirish	yo‘lidagi	to‘siqlarni	bartaraf	etish	cho-
ra-tadbirlari	to‘g‘risida”gi	PF-4725-son	Farmoniga	muvofiq,	mikrofirmalar,	kichik	korxonalar	va	fermer	xo‘jaliklari	
faoliyatiga oid barcha tekshiruvlar rejali tartibda nazorat organlari tomonidan to‘rt yilda bir martadan, boshqa 
xo‘jalik	subyektlarida	esa	 faqat	O‘zbekiston	Respublikasi	Nazorat	qiluvchi	organlar	 faoliyatini	muvofiqlashti-
ruvchi respublika kengashi qaroriga asosan uch yilda bir martadan ko‘p bo‘lmagan tartibda amalga oshiriladi.

Ta’kidlash	joizki,	respublikamizda	yoshlar	tadbirkorligini	kreditlashga	katta	e’tibor	qaratilmoqda.
Yoshlar	 tadbirkorligini	 rivojlantirish	 jamiyatdagi	muhim	 ijtimoiy	masala	bo‘lgan	yoshlar	bandligini	 ta’min-

lashning zaruriy sharti bo‘lish bilan birga, yoshlarning moddiy turmush farovonligini oshirishning muhim omili 
hisoblanadi.	O‘zbekiston	Respublikasi	Prezidenti	Sh.	M.	Mirziyoyev	e’tirof	etganidek,	“barchamiz	yaxshi	bila-
mizki,	tadbirkorlik,	ishbilarmonlik	xususiyatlari	avvalo,	yoshlarga	xos	fazilat	hisoblanadi.	Demak,	tadbirkorlikka	
yo‘l ochish – avvalo, yoshlarga keng yo‘l ochib berishdir, desak, ayni haqiqat bo‘ladi”.

O‘zbekiston	 Respublikasini	 2017–2021-yillarga	 mo‘ljalangan	 davrda	 rivojlantirish	 bo‘yicha	 Harakatlar	
strategiyasining qabul qilinishi respublikamizda yoshlar tadbirkorligini rivojlantirish yo‘lidagi jiddiy qadam bo‘ldi. 
Xususan,	Harakatlar	strategiyasiga	muvofiq,	tadbirkorlik	faoliyatini	yo‘lga	qo‘ymoqchi	bo‘lgan	talabalarga	2017-
yilda	360	mlrd.	so‘m	imtiyozli	kreditlar	ajratish,	nogiron	va	kam	ta’minlangan	oila	farzandlari	bo‘lgan	kollej	biti-
ruvchilari uchun 50 mingta ish o‘rinlarini band qilish ko‘zda tutilgan. 

Bunga	qadar	yoshlar	tadbirkorligini	rivojlantirish	yo‘lidagi	ilk	qadam	O‘zbekiston	Respublikasi	Prezidentining	
2014-yil	 6-fevraldagi	 “O‘zbekiston	 Respublikasida	 yoshlarga	 oid	 davlat	 siyosatini	 amalga	 oshirishga	

qaratilgan qo‘shimcha chora-tadbirlar to‘g‘risida”gi PQ-2124-sonli qarorining qabul qilinishi bilan qo‘yilgan edi.
Mazkur	Qarorga	muvofiq:
●	 o‘rta-maxsus,	kasb-hunar	ta’limi	muassasalari	bitiruvchilarini	kasbga	yo‘naltirish,	tadbirkorlik	ko‘nikma-

larini	shakllantirishga	qaratilgan	“Mening	biznes	g‘oyam”	loyihasini amalga oshirish;

8	 O‘zbekiston	Respublikasi	Prezidentining	2017-yil	31-yanvardagi	PQ-2746-sonli	Qarori.	Kichik	va	xususiy	tadbirkorlikni	mikrokredit-
lash tizimini yanada kengaytirish va soddalashtirish chora-tadbirlari to‘g‘risida//O‘zbekiston Respublikasi Qonun hujjatlari to‘plami. 
–	Toshkent,	2017.	–	№6.	–	71-modda.

9	 O‘zbekiston	Respublikasi	Markaziy	bankining	2001-yil	7-martda	907-sonli	yo‘riqnomasi.	“Fermer	xo‘jaliklari,	kichik	biznes	sub'ektlarini	
tijorat banklari tomonidan milliy valyutada kreditlash tartibi. www.lex.uz

10	 O‘zbekiston	Respublikasining	“Mikromoliyalash	to‘g‘risida”gi	Qonuni	2020-yil	17-mart.

●	 o‘rta-maxsus,	kasb-hunar	ta’limi	muassasalari	bitiruvchilarini	kasbga	yo‘naltirish,	tadbirkorlik	ko‘nikma-
larini	shakllantirishga	qaratilgan	“Yosh	tadbirkor	–	yurtga	madadkor”	loyihasini	amalga	oshirish;

“Vatanim	 taraqqiyotiga	mening	hissam”	shiori	ostida	yosh	 tadbirkorlar	 tomonidan	 ishlab	chiqarilayotgan	
mahsulotlar ko‘rgazmalarini tashkil etish vazifalari belgilandi. 

T A D Q I Q O T  M E T O D O L O G I YA S I
Ilmiy tadqiqotni bajarishda statistik guruhlash, induktsiya va deduktsiya, ekspert baholash, qiyosiy va trendli 

tahlil usullaridan foydalanildi. Ilmiy maqolani yozishda kichik biznes, ayniqsa, tijorat banklari tomonidan aholini 
ish bilan bo‘g‘liq bo‘lgan holatlar va hozirda berilayotgan mikrokreditlar respublikamizda rivojlanayotgan tarmoq- 
lardan	biri	hisoblanadi.	Kichik	biznesni	rivojlantirish	respublikamizda	asosiy	tarmoq	hisoblanadi.	Shuning	bilan	
birga	mazkur	tarmoqda	ham	bir	qator	muammolar	mavjud	bo‘lib,	ularni	an’anaviy	tahlil	usullari	bilan	bir	qatorda	
ekonometrik	usullardan	foydalanish	maqsadga	muvofiq	hisoblanadi.	

Kichik	 biznes	 subyektlari	 va	 ularni	 faoliyatini	 rag‘batlantirish	 jarayonlarini	 tadqiq	 qilishda	 ekonometrik	
usullar	samarali	vosita	bo‘lib	xizmat	qiladi.	Kichik	biznes	subyektlarini	tadqiq	qilish,	ularga	ta’sir	etuvchi	omillarni	
aniqlash,	ular	orasida	bog‘lanishlar	ko‘rinishini	tadqiq	qilish	rejalashtirilgan.	Buning	uchun	Kichik	biznes	sub-
yektlarining	iqtisodiy	rivojlanish	ko‘rsatkichlari	va	unga	ta’sir	etuvchi	omillar	bo‘yicha	ekonometrik	model	tuzish,	
tuzilgan modelni turli testlar orqali tekshirish hamda modelning statistik ahamiyatliligini aniqlash mazkur tar-
moqni	rivojlanishini	ta’minlash	bo‘yicha	optimal	boshqaruv	qarorlarini	ishlab	chiqishga	imkon	beradi.

T A H L I L  V A  N A T I J A L A R
“Agrobank”	ATB	 tomonidan	 qishloq	 xo‘jaligiga	 berilgan	mikrokreditlarga	 ta’sir	 qiluvchi	 tegishli	 omillarni	

ekonometrik	 tahlil	 qilib	 ko‘ramiz.	 Ekonometrik	 tahlil	 uchun	 ma’lumotlar	 “Agrobank”	ATB	 tomonidan	 taqdim	
etilgan.	Statistik	ma’lumotlar	regionlar	kesimida	keltirilgan,	ya’ni	panel	ma’lumotlardir.	Quyidagi	tasviriy	statisti-
kadan	ko‘rish	mumkinki,	statistik	ma’lumotlar	balanslanmagan	paneldir.	

1-jadval: Tasviriy statistika
O‘zgaruvchi Ta’rifi Kuzatuv O‘rtacha Std.Dev. Min. Maks.
dkrei,t Mikrokreditlar o‘sishi 121 0.11 0.37 -1.53 2.25
muammolii,t Mikrokreditlar bo‘yicha muammoli kreditlar hajmi 140 200.50 475.70 0.00 2677.88
foizi,t Mikrokreditlar bo‘yicha o‘rtacha foiz stavkasi 140 0.12 0.02 0.00 0.16

1-jadval	ma’lumotlaridan	ko‘rinadiki,	tahlil	davrida	“Agrobank”	ATB	tomonidan	qishloq	xo‘jaligiga	ajratilgan	
mikrokreditlarning	o‘rtacha	o‘sishi	11.5%	ni	tashkil	etgan.	Tahlil	davridagi	o‘sish	qiymatining	minimum	va	mak-
simum qiymatidan ko‘rish mumkinki, ushbu kreditlarning tebranishi bir xil bo‘lmagan va yillar hamda regionlar 
o‘rtasida	o‘sish	darajalarida	yirik	farqlar	mavjud	bo‘lgan.	Buning	isbotini	ushbu	ko‘rsatkichning	standart	deviat-
siyasining	37.6%	teng	bo‘lganligidan	ham	ko‘rish	mumkin.	Quyidagi	chizmada	ushbu	ko‘rsatkichning	yillar	va	
regionlar kesimidagi chizmasini keltirib o‘tamiz. 

1-rasm: “Agrobank” ATBning qishloq xo‘jaligiga ajratgan mikrokreditlari o‘rtacha o‘sishi (yillar va regionlar 
kesimida)

“Agrobank”	ATB	tomonidan	qishloq	xo‘jaligiga	berilgan	mikrokreditlardan	yuzaga	kelgan	muammoli	kreditlar	
tahlilidan	ko‘rish	mumkinki,	uning	o‘rtachasi	va	maksimumi	o‘rtasidagi	farq	13	barobardan	kattaroq	bo‘lib,	mini- 
mum	qiymati	esa	nolga	tengligini	ko‘rish	mumkin.	Minimum	qiymatning	nol’ga	teng	bo‘lganligining	asosiy	sababi	
sifatida ayrim yillarda Toshkent shahri uchun mikrokreditlar ajratmaganligini keltirish mumkin. Natijada ushbu 
ko‘rsatkich standart deviatsiyasi ham o‘rtachadan ancha yirik miqdorda bo‘lganligini ko‘rish mumkin.Quyidagi 
chizmada ushbu ko‘rsatkichning yillar va regionlar kesimidagi chizmasini keltirib o‘tamiz. 

2-rasm: “Agrobank” ATBning qishloq xo‘jaligiga ajratgan mikrokreditlaridan yuzaga kelgan muammoli kreditlar 
(yillar va regionlar kesimida) 

“Agrobank”	ATB	tomonidan	qishloq	xo‘jaligiga	berilgan	mikrokreditlar	bo‘yicha	foizlar	tahliliga	ko‘ra,	tahlil	
davrida	o‘rtacha	foiz	stavkasi	12	foizga	teng	bo‘lganligini	va	maksimum	qiymati	16,6	foizga	teng	bo‘lganligini	
ko‘rish	mumkin.	Shuningdek,	 foiz	 stavkalari	 orasidagi	 farq	 yirik	 emasligidan	uning	 standart	 deviatsiyasi	 2,8	
foizga teng bo‘lganligi ko‘rish mumkin. Quyidagi chizmada ushbu ko‘rsatkichning yillar va regionlar kesimidagi 
chizmasini keltirib o‘tamiz. 

3-rasm: “Agrobank” ATBning qishloq xo‘jaligiga ajratgan mikrokreditlarining o‘rtacha foiz stavkasi (yillar va 
regionlar kesimida)

O‘zgaruvchilarning korrelyatsiya matritsasi quyidagi jadvalda keltirilgan bo‘lib, uning tahlilidan ko‘rish 
mumkinki, bank tomonidan ajratilgan mikrokreditlardan yuzaga kelgan muammoli kreditlar va mikrokreditlar 

o‘sish	sur’atlari	o‘rtasida	kuchsiz	bo‘lsa-da,	teskari	bog‘liqlik	mavjud.	Shuningdek,	mikrokreditlar	bo‘yicha	olina- 
digan	foiz	stavkalari	va	mikrokreditlar	o‘sish	sur’atlari	o‘rtasida	ham	teskari	bog‘liqlik	borligini	ko‘rish	mumkin.	
Bundan	tashqari,	korrelyatsiya	matritsasi	tahlilidan	aytish	mumkinki,	regressiyada	mul’tikollinearlik	muammosi	
bo‘lmaydi.

2-jadval: Korrelyatsiya matritsasi
dkrei,t muammolii,t foizi,t

dkrei,t 1.000

muammolii,t -0.114 1.000

foizi,t -0.306 -0.124 1.000

Panel kuzatuvlarda davrlar soni uzunligi birlik ildiz testini amalga oshirishni taqazo etadi11. Quyidagi jad-
valda panel birlik ildiz testi natijalari keltirilgan. 

3-jadval: O‘zgaruvchilarning panel birlik ildiz testi natijalari
O‘zgaruvchilar Test statistik natijalar P – qiymat

dkrei,t 49.88 0.0067

muammolii,t -7.68 0.0025

foizi,t -8.02 0.0000

Ushbu testda asosiy gipotezaga ko‘ra o‘zgaruvchilar birlik ildizga ega bo‘lib, muqobil gipotezaga ko‘ra esa 
o‘zgaruvchilar birlik ildiz testiga ega emas. 

Test natijalaridan ko‘rish mumkinki, barcha o‘zgaruvchilar statsionar bo‘lib, ushbu natija regressiya nati-
jalarimiz ishonchliligini oshiradi. 

Empirik model quyidagi ko‘rinishda yoziladi:

(1)

bunda,
krei,t	–	i	regionda	“Agrobank”	ATB	tomonidant	davrda	qishloq	xo‘jaligi	uchun	ajratilgan	mikrokredit	hajmi	

logarifmi;
Xi,t	–	mikrokreditlar	hajmiga	ta’sir	qiluvchi	o‘zgaruvchilar	vektori;
μi,t	–	regionga	tegishli	kuzatib	bo‘lmaydigan	effekt,
εi,t – esa xatolik.
Regressiya natijalari
Yuqorida	(1)	tenglikda	keltirilgan	modeldagi	o‘zgaruvchilar	koeffitsiyentlarini	tasodifiy	va	fiksirlangan	effekt- 

lar metodlaridan foydalangan holda ekonometrik baholanadi12.	 Bulardan	 tashqari,	model	 yig‘ma	 eng	 kichik	
kvadratlar	metodida	ham	ekonometrik	baholab	ko‘riladi.	Yig‘ma	eng	kichik	kvadratlar	usuli	natijalari	bizning	
panel	ma’lumotlarimizni	baholashda	noto‘g‘ri	koeffitsiyent	qiymatlarini	chiqarsa-da,	natijalardagi	izchillikni	tek-
shirish uchun qo‘l kelishi mumkin. 

Fiksirlangan	va	tasodifiy	effektlar	metodlaridan	qaysi	birini	tanlash	uchun	Xausman	testi	amalga	oshiriladi.	
Bunda	 asosiy	 gipotezada	 fiksirlangan	 va	 tasodifiy	 effektlar	metodida	 baholangan	 koeffitsiyentlar	 o‘rtasidagi	
farqlar nosistematik bo‘lsa, muqobil gipotezada esa farqlar sistematik bo‘ladi deb olinadi.

Yuqoridagi	chizmalarda	va	 tasviriy	statistikalarda	ko‘rganimizdek	statistik	kuzatuvlarda	bir	necha	chetki	
kuzatuvlar mavjud bo‘lib, bu o‘z navbatida qoldiqlar standart deviatsiyasida geteroskedastiklik muammosi mav-
judligini hamda regressiyani amalga oshirishda robast standart xatolikdan foydalanishni taqazo etadi.

Chiziqlimas	regressiya	bo‘lgan	hollarda	regression	model	qurish	asosi	bo‘lib	yana	eng	kichik	kvadratlar	
usuli	hisoblanadi.	Biroq	bu	holda	parametrlar	bahosini	qidirishda	(parametrlarga	nisbatan)	chiziqlimas	 teng- 
lamalar sistemasi quriladi, uni yechish uchun turli integatsiya usullari qo‘llaniladi.

Korrelyatsion	va	regression	tahlil	mustahkamligini	tekshirish	uchun	Fisher	mezoni	–	z,	Styudent	mezoni	–	t	
(t-test)	va	Mezon	F	(F-test)	qo‘llaniladi.

11	 Kremer	N.	Sh.,	Putko	B.	A.	Ekonometrika.	Uchebnik.	–	M.:YuNITI,	2008.	–	311	s.
12	 Ekonometrika:	Uchebnik.	//	Pod	red.	I.	I.	Eliseevoy.	–M.:	Finansы	i	statistika,	2003.	–	344	s.

4-jadval: Regressiya natijalari
POLS RE FE

krei,t–1
0.07
[0.06]

0.07***
[0.02]

0.27*
[0.13]

muammolii,t
-0.15***
[0.04]

-0.15***
[0.03]

-0.16***
[0.04]

foizi,t
-6.53***
[1.58]

-6.53***
[1.32]

-8.64***
[1.53]

Kuzatuvlar	soni 121 121 121
Regionlar soni 14 14 14
R – squared 0.15 0.21 0.26

Barcha	standart	xatoliklar	geteroskedastiklikka	robast	shaklda	hisoblab	chiqilgan.
***	1%	lik	statistik	ahamiyatga	ega
**	5%	lik	statistik	ahamiyatga	ega
*	10%	lik	statistik	ahamiyatga	ega

Yuqoridagi	 regressiya	 natijalaridan	 ko‘rish	mumkinki,	 yig‘ma	 eng	 kichik	 kvadratlar	 (POLS)	 va	 tasodifiy	
effektlar	(RE)	usulida	hisoblangan	regressiya	natijalari	deyarli	bir	xil.	Barcha	model	spetsifikatsiyalarida	standart	
xatoliklar geteroskedastiklikka robast shaklda hisoblab chiqilgan bo‘lib, bu o‘z navbatida natijalarning statistik 
ishonchliligini	oshiradi.	Regressiya	natijalarida	o‘zgaruvchilar	ta’sir	yo‘nalishi	barcha	model	spetsifikatsiyalarida	
bir xil bo‘lib, ularning deyarli barchasi statistik jihatdan ahamiyatli ekanligini ko‘rish mumkin. Qishloq xo‘jaligiga 
ajratilgan mikrokreditlardan yuzaga kelgan muammoli kreditlar hajmi va ushbu kreditlar bo‘yicha foiz stavkalari 
o‘rtachasining	ajratilgan	mikrokreditlarga	ta’sir	yo‘nalishi	manfiy	bo‘lib,	ular	barcha	model	spetsifikatsiyalarida	
yuqori	 statistik	 ahamiyatli	 darajada.	 Kuzatuvlarda	 mavjud	 bo‘lgan	 avtokorrelyatsiya	 muammosini	 hal	 etish	
uchun	modelga	qo‘shilgan	qishloq	xo‘jaligiga	ajratilgan	mikrokreditlarning	faqatgina	tasodifiy	effektlar	bilan	his-
oblangan	regressiyada	yuqori	statistik	ahamiyatga	egaligini	ko‘rish	mumkin.	Fiksirlangan	effektlar	bilan	hisob- 
langan	 regressiya	koeffitsiyentlari	 yuqoriroq	 ta’sir	 kuchiga	ega	bo‘lib,	 tasodifiy	va	fiksirlangan	effektlar	bilan	
hisoblangan	model	spetsifikatsiyasidan	qaysi	birini	tanlash	kerakligini	aniqlash	uchun	Xausman	testi	amalga	
oshirildi.	Test	 natijasiga	 ko‘ra	qiymati	 19,14	ga	 teng	bo‘lib,	 bu	o‘z	 navbatida	 fiksirlangan	effektlar	 bilan	his-
oblangan	 regresiya	 natijalari	 mavjud	 statistik	 ma’lumotlar	 uchun	 eng	 maqbuli	 degan	 xulosaga	 olib	 keladi.	
Fiksirlangan	 modelga	 asoslangan	 holda	 aytish	 mumkinki,	 “Agrobank”	 ATBda	 qishloq	 xo‘jaligiga	 ajratilgan	
mikrokreditlar bo‘yicha yuzaga kelgan muammoli kreditlarning 1000 so‘mga oshishi bank tomonidan ushbu 
sohaga	 ajratiladigan	 mikrokreditlar	 o‘sishini	 0.16	 birlikka	 tushishiga	 olib	 keladi.	 Shuningdek,	 mikrokreditlar	
bo‘yicha	o‘rtacha	foiz	stavkalarining	bir	birlikka	oshishi	mikrokreditlarning	o‘sish	darajasini	8.64	birlikka	tushi-
shiga olib keladi. Natijalardan xulosa qilish mumkinki, mikrokreditlar bo‘yicha muammoli kreditlar hajmining 
oshishi	bank	tomonidan	qishloq	xo‘jaligiga	ajratilayotgan	mikrokreditlar	taklifini	kamaytirilishiga	olib	keladi	va	
o‘rtacha foiz stavkalarining oshirilishi bank mijozlari tomonidan mikrokreditlarga bo‘lgan talabning kamayishiga 
olib keladi.

X U L O S A  V A  T A K L I F L A R
O‘zbekiston Respublikasida mikromoliyaviy xizmatlar ko‘rsatish bilan bog‘liq bo‘lgan quyidagi xulosalarni 

shakllantirdik: 
1. Iqtisodchi olimlarning ilmiy-nazariy qarashlarini o‘rganish natijalari ko‘rsatdiki, birinchidan, qishloq xo‘jalik 

korxonalarining moliyaviy holatining barqaror emasligi va to‘lovga qobillik darajasining past ekanligi 
ularning kredit muassasalarining moliyaviy xizmatlaridan, shu jumladan, mikromoliyaviy xizmatlaridan 
foydalanish darajasini oshirishga to‘sqinlik qiladi; ikkinchidan, qishloq xo‘jaligi ishlab chiqaruvchilarini 
mikromoliyalash jarayoni davlat tomonidan moliyaviy qo‘llab-quvvatlanishi lozim; uchinchidan, qishloq 
xo‘jaligi mahsulotlari va tarmoqqa yetkazib beriladigan moddiy-texnika resurslari hamda ko‘rsatiladigan 
xizmatlar narxlari o‘sishi o‘rtasidagi disparitetning kuchayib borganligi, davlat xarid narxlarining pastligi 
oqibatida agrar sektorda ishlab chiqarish rentabelligi va tovar ishlab chiqaruvchilarning daromadlari 
iqtisodiyotning boshqa tarmoqlariga nisbatan sezilarli darajada ortda qolmoqda; to‘rtinchidan, ko‘pchilik 
o‘tish	iqtisodiyoti	mamlakatlarida,	shu	jumladan,	MDH	mamlakatlarida	qishloq	xo‘jalik	korxonalarining	
kredit to‘loviga layoqatliligi past darajada ekanligi kuzatilmoqda.

2.	 “Agrobank”	 ATB	 tomonidan	 qishloq	 xo‘jaligiga	 berilgan	 mikrokreditlarga	 ta’sir	 qiluvchi	 omillarning	
ekonometrik	 tahlili	natijalari	quyidagilarni	ko‘rsatdiki,	birinchidan,	 “Agrobank”	ATB	 tomonidan	qishloq	
xo‘jaligiga ajratilgan mikrokreditlarning o‘rtacha o‘sishi 11,5 foizni tashkil etdi, tahlil davridagi o‘sish 

qiymatining minimum va maksimum qiymatidan ko‘rish mumkinki, ushbu kreditlarning tebranishi 
bir xil bo‘lmagan va yillar hamda regionlar o‘rtasida o‘sish darajalarida yirik farqlar mavjud bo‘lgan; 
ikkinchidan,	 “Agrobank”	ATB	tomonidan	qishloq	xo‘jaligiga	berilgan	mikrokreditlardan	yuzaga	kelgan	
muammoli	kreditlar	bo‘yicha	o‘rtacha	va	maksimum	o‘rtasidagi	farq	13	barobardan	kattaroq	bo‘lib,	mini- 
mum	qiymati	esa	nol’ga	teng.	Minimum	qiymatning	nol’ga	teng	bo‘lganligining	asosiy	sababi	sifatida	
ayrim yillarda Toshkent shahri uchun mikrokreditlar ajratmaganligini keltirish mumkin; uchinchidan, test 
natijalari	barcha	o‘zgaruvchilar	statsionar	ekanligini	ko‘rsatdi;	to‘rtinchidan,	“Agrobank”	ATBda	qishloq	
xo‘jaligiga ajratilgan mikrokreditlar bo‘yicha yuzaga kelgan muammoli kreditlarning 1000 so‘mga oshi- 
shi	 bank	 tomonidan	 ushbu	 sohaga	 ajratiladigan	mikrokreditlar	 o‘sishini	 0,16	 birlikka	 tushishiga	 olib	
keladi; mikrokreditlar bo‘yicha o‘rtacha foiz stavkalarining bir birlikka oshishi mikrokreditlarning o‘sish 
darajasini	8,64	birlikka	tushishiga	olib	keladi.

3.	 Past	va	barqaror	foiz	stavkalarida	beriladigan	mikrokredit	va	mikrolizingni	hajmini	oshirish	maqsadida	
O‘zbekiston Respublikasi Tiklanish va taraqqiyot jamg‘armasi mablag‘lari hisobidan 500 mln. AQSh 
dollari	miqdoridagi	mablag‘ni	so‘mga	aylantirib,	“Agrobank”	ATBning	ustav	kapitaliga,	qishloq	xo‘jaligi	
ishlab chiqaruvchilarini mikromoliyalash sharti bilan, qo‘yish lozim.

